
GOUVÈNÈ HOCHUL ANONSE REPRESYON KONT MOUN K AP KONDUI YON 
FASON KI PA AN SEKIRITE PANDAN WIKENN THANKSGIVING LAN  

  
Yo te bay plis pase 14,063 kontravansyon epi yo te arete 213 moun pou DWI 

toupatou nan Eta a, pandan travay fòs de lòd yo ane pase a  
  

Fèmti vwa ki gen rapò ak konstriksyon yo limite soti 6 a.m. nan mèkredi 22 
novanm jiska 6 a.m. nan lendi 27 novanm  

  
  
Gouvènè Kathy Hochul te anonse jodi a ke Lapolis Eta New York pral patisipe nan yon 
inisyativ espesyal pou reprime konpòtman kondui ki pa an sekiritepandan wikenn 
Thanksgiving (Aksyon de Gras) lan. Peryòd spesyal pou aplikasyon lwa sikilasyon an 
ap fonksyone soti mèkredi 22 novanm 2023 pou rive dimanch 26 novanm 2023 epi li 
pral konsantre sou kondwi ak kapasite afebli oswa distrè ansanm ak vitès ak Deplase 
sou Kote (Move Over Law) a.  
  
"Fèt Thanksgiving lan se youn nan peryòd vwayaj ki pi okipe nan ane a, epi objektif nou 
se asire ke tout moun rive kote yo bezwen ale an sekirite", Gouvènè Hochul te 
deklare. "Manm patwouy Eta yo ak fòs lapolis lokal yo ap soti an fòs pou travay pou 
anpeche aksidan initil yo. Mwen ankouraje chofè yo respekte pensip woutye yo epi 
mete sekirite kòm pi gwo priyorite pandan w ap vwayaje nan sezon fèt sa a."  
  
Sirentandan Pwovizwa Lapolis Eta New York la, Dominick L. Chiumento, te 
deklare, "Chak ane gen anpil trajedi ki te kapab evite epi yo kite anpil viktim dèyè akoz 
desizyon chofè ki ensousyan epi nan yon kapasite afebli yo pran. Pandan n ap kondui 
nan tout eta a pou ale wè fanmi ak zanmi yo pandan sezon fèt sa a, nou bezwen fè 
kondui san danje vin yon enperatif. Si w ap fete ak alkòl, mwen ankouraje w deziyen 
yon chofè ki modere epi planifye pou w ale lakay ou an sekirite. Mwen remèsye Komite 
Sekirite Sikilasyon Gouvènè (Governor's Traffic Safety Committee, GTSC) a pou sipò 
ak kolaborasyon yo nan aplikasyon lwa esansyèl sa a. Twoup nou yo rete angaje pou 
asire sekirite tout moun epi lè otomobilis yo fè bon chwa, ansanm nou ka anpeche 
trajedi ki pa nesesè sou wout nou yo".  
  
Komisè Depatman Veyikil a Motè (Department of Motor Vehicles, DMV) Eta New 
York la a ak Prezidan Komite Sekirite Sikilasyon Gouvènè a, Mark J. F. Schroeder, 
te deklare, "Se yon bèl moman nan ane a pou rasanble ak fanmi ak zanmi donk pa 



riske gate jounen ferye w oswa jounen nenpòt lòt moun lè w ap kondwi pandan w gen 
kapasite afebli. Mwen remèsye manm patwouy nou yo ak lapolis lokal yo paske yo te 
travay nan Jounen Thanksgiving lan ak pandan tout konje yo pou ede kenbe wout nou 
yo an sekirite."  
  
Direktè Egzekitif Pwovizwa Otorite Thruway la, Frank G. Hoare, te deklare, 
"Pandan semèn k ap vini an, plizyè milye otomobilis pral vwayaje atravè eta a pou pase 
Thanksgiving lan ak fanmi ak zanmi yo. Sispann konstriksyon pou wikenn fèt la pral ede 
minimize reta, men otomobilis yo ta dwe konnen Lapolis Eta New York, pèsonèl ijans ak 
anplwaye Thruway yo ap toujou sou wout la pou ede otomobilis yo epi pou yo reponn 
ak ensidan yo. Nou remèsye Lapolis Eta New York pou patenarya yo pou kenbe 
Thruway la kòm youn nan otowout ki pi an sekirite nan nasyon an".  
  
Komisè Depatman Transpò Eta New York la, Marie Therese Dominguez, te 
deklare, "Thanksgiving se yon tan pou nou ansanm ak zanmi ak fanmi, men tou yon 
moman kote wout nou yo espesyalman okipe. Pou nou ka fè vwayaj yo pi fasil ak pi an 
sekirite pou tout moun, nou pral sispann aktivite konstriksyon yo pandan wikenn fèt la 
amezi fòs lòd yo ap konsantre efò yo sou sekirite piblik k ap vwayaje a. Pandan nou vle 
fè pati pa nou pou asire tout moun rive nan destinasyon yo an sekirite, nou bezwen 
otomobilis yo fè pati pa yo tou. Se pou nou responsab epi suiv règ wout la lè w evite 
kondwi ak kapasite afebli oswa distrè. Se pou nou tout gen yon fèt Thanksgiving nan kè 
kontan epi an sekirite."  
  
Nan efò pou fasilite vwayaj pandan wikenn Aksyon Degras ki mouvmante anpil la, fèmti 
tanporè vwa yo pou pwojè konstriksyon wout ak pon yo sou otowout Eta New York yo 
pral sispann nan 6 a.m nan mèkredi 22 novanm, pou rive 6 a.m. nan lendi 27 novanm. 
Nou enfòme otomobilis yo gen kèk travay ki ka kontinye dèyè baryè beton pèmanan yo 
pou reparasyon ijans. Sispansyon konstriksyon yo aliyen avèk Inisyativ Chofè Yo An 
Premye (Driver's First) Eta New York la, ki priyorize komodite otomobilis yo pou 
minimize anbouteyaj nan sikilasyon an ak reta nan deplasman yo akòz travay nan pon 
ak sou wout yo.  
  
Otorite Thruway (Thruway Authority) la raple otomobilis yo ke 12 zòn sèvis yo fèmen epi 
yo an konstriksyon nan kad pwojè envestisman prive ak modènizasyon 450 milyon dola 
a. Sèvis kabiran yo rete ouvri nan tout lokal yo. Otomobilis yo ka wè zòn sèvis yo epi 
planifye arè yo sou sit entènèt Otorite Twotwa a ak sou aplikasyon mobil gratis la  
  
Lapolis Eta a pral konplete patwouy regilye yo atravè tout eta a, enkli pòs kontwòl pou 
kenbe moun ki bwè yo, ki ap vize chofè ki distrè yo lè yo itilize veyikil patwouy pou 
Aplikasyon Lalwa Sikilasyon ki Kache Idantite (Concealed Identity Traffic Enforcement, 
CITE) pou pi byen idantifye chofè ki ap pale oswa k ap voye tèks sou aparèy pòtatif 
yo.Veyikil san mak sa yo ap kamoufle nan sikilasyon chak jou yo men yon fwa limyè 
ijans lan aktive moun ka rekonèt yo byen fasil tankou veyikil ijans.  
An jeneral volim sikilasyon an plis pandan wikenn fèt Aksyon Degras la. Li se yon tan 
tou lè konsomasyon alkòl la pwopaje. Pandan peryòd Thanksgiving 2022 a, manm 

patwouy yo te arete 213 chofè ki t ap kondwi sou enfliyans (DWI), yo te bay 4,757 
kontravansyon pou eksè vitès ak 425 kontravansyon pou chofè ki distrè dèyè volan.  
  
Se Komite Sekirite Sikilasyon Gouvènè a ki finanse inisyativ kont kondwi nan yon 
kapasite afebli a pandan Fèt Thanksgiving lan. GTSC a ak Fondasyon STOP-DWI Eta 
New York la ap raple otomobilis yo aplikasyon mobil "Have a Plan" yo an disponib pou 
telefòn entèlijan Apple, Android ak Windows. Aplikasyon an ap pèmèt moun New York 
yo lokalize epi rele yon sèvis taksi oswa sèvis pataj machin epi pwograme yon lis chofè 
yo chwazi. Li bay enfòmasyon tou sou lwa ak sanksyon DWI yo, epi bay yon fason pou 
moun rapòte yon chofè ke yo sispèk ap kondwi pandan li anba enfliyans.  
  
Si w kondwi sou oswa anba dwòg, ou pa sèlman riske lavi w ak lavi lòt mou, ou kan fè 
fas a arestasyon, tan prizon, ak gwo amann ak frè avoka. Yon arestasyon poutèt w ap 
kondwi apre w fin bwè alkòl, an mwayèn koute jiska $10,000.  
  
Chofè ke yo arete tou sou oswa dwoge yo ap fè fas a pèt lisans chofè yo, pi gwo tarif 
asirans yo, ak plizyè douzèn depans ke yo pa te prevwa pou frè pou avoka yo, amann 
ak depans pou tribinal yo, remokaj ak reparasyon machin yo, ak pèt tan nan travay yo.  
  
Lapolis Eta New York la, GTSC ak Administrasyon Sekirite Sikilasyon Otowout 
Nasyonal (National Highway Traffic Safety Administration, NHTSA) rekòmande konsèy 
senp sa yo pou evite kondwi nan kapasite afebli:  

• Planifye yon fason pou retounen lakay ou an sekirite anvan ou kòmanse pran 
plezi w;  

• Avan w bwè chwazi yon chofè ki p ap bwè pou kondwi;  
• Si kapasite w afebli, pran yon taksi oswa yon sèvis machin pataje, rele yon zanmi 

oswa manm fanmi ki pa gen kapasite afebli, oswa itilize transpò piblik.  
• Itilize pwogram moun ki pa sou k ap bay woulib ki disponib nan kominote w la;  
• Si ou ta remake yon chofè ki sou oswa ki gen kapasite afebli sou wout la, pa 

ezite kontakte biwo lapolis lokal la.  
• Si w konnen yon moun ki pral kondwi machin oswa moto pandan li nan yon 

kapasite afebli, pran kle li epi ede l fè lòt aranjman pou li rive kote li prale a an 
sekirite.  

  
###  

